
რეზონანსი

რას ითხოვს ერევანი თბილისისგან - სომხეთის ახალი პრემიერის გზავნილი საქართველოს (რეზონანსი)

ავტ. ია აბულაშვილი

სტატიაში საუბარია  სომხეთის ახალი პრემიერ-მინისტრი ნიკოლ ფაშინიანის ვიზიტზე საქართველოში და მის შეხვედრაზე ქართველ კოლეგა გიორგი კვირიკაშვილთან.
საქართველოს პრემიერ-მინისტრის განცხადებით, შეხვედრაზე განიხილეს თანამშრომლობის ყველა ძირითადი მიმართულება. ასევე, საუბარი შეეხო არსებული სავაჭრო-ეკონომიკური ურთიერთობის განვითარების პერსპექტივას, თანამშრომლობის განვითარებას ისეთი მიმართულებით, როგორიცაა ტრანსპორტი, ენერგეტიკა, ტურიზმი, კულტურა, განათლება და ინოვაციები (ციტატები განცხადებებიდან).
ექსპერტი ეკონომიკურ საკითხებში დემურ გიორხელიძე თვლის, რომ ისეთ მეზობელ სახელმწიფოებს შორის, როგორიც საქართველო და სომხეთია, ეკონომიკური ურთიერთობები გაცილებით ღრმა უნდა იყოს.

პოლიტოლოგი სოსო ცისკარიშვილის თქმით, პირველ შეხვედრაზე რაიმე ცალკეული პოზიციის დაკავება რომელიმე საკითხის მოსაგვარებლად ვერ მოხდება:
"ის ფაქტი, რომ სომხეთის ახალი პრემიერ-მინისტრი თბილისს ირჩევს როგორც პირველ სამუშაო სივრცეს, არ გახლავთ მოულოდნელობა. პირველ შეხვედრაზე მთავარი არის დაფიქსირდეს ერთმანეთის მიმართ კეთილგანწყობა და აქ რაიმე ცალკეული პოზიციის დაკავება რომელიმე გადასაწყვეტი საკითხის მოსაგვარებლად ვერ მოხერხდება.“ - ამბობს ცისკარიშვილი.

ექსპერტი გია ხუხაშვილისთვის ფაშინიანის პირველად საქართველოში ვიზიტი  ლოგიკურია. რაც შეეხება ორ ქვეყანას შორის ურთიერთობის განვითარების პერსპექტივებს, ექსპერტის განმარტებით, თავად სომხეთის ახალ პრემიერ-მინისტრს ჯერ ჩამოსაყალიბებელი აქვს შიდა პოლიტიკა და რაიმე კონკრეტულ გადაწყვეტილებებზე საუბარი ნაადრევია. 

"რუსეთთან პრაგმატიზმის პოლიტიკის გაგრძელება სირაქლემის პოზიციაა და ქვეყნის იმიჯს ლახავს" / კორნელი კაკაჩია თვლის, რომ აფხაზეთისა და "სამხრეთ ოსეთის" აღიარება ქართული დიპლომატიის სერიოზული ჩავარდნაა (რეზონანსი)

ავტ. ეკატერინე ბასილაია

სირიის მიერ აფხაზეთისა და სამხრეთ ოსეთის აღიარებას გამოცემასთან ინტერვიუში ექსპერტი კორნელი კაკაჩია აფასებს და მას ქართული დიპლომატიის სერიოზულ ჩავარდნას უწოდებს: „არ მჯერა, რომ საგარეო უწყება ამასთან დაკავშირებით არაფერს აკეთებდა, მაგრამ ეტყობა, რომ ეს საკმარისი არ იყო. შთაბეჭდილება რჩება, რომ ჩვენ ეს მოსალოდნელი ნაბიჯი ვერ გავთვალეთ. ასევე, არ უნდა დაგვავიწყდეს ის, რომ ამ კონფლიქტებთან დაკავშირებით რუსეთის პოზიცია არ შეცვლილა და აქ ჩვენი ხელისუფლების პოზიცია და რუსეთთან ე.წ. ნორმალიზაციის პოლიტიკის წარმოება პრობლემაა.“ - ამბობს რესპონდენტი და აქვე დასძენს, რომ პარლამენტის საგარეო ურთიერთობათა კომიტეტში დახურულ რეჟიმში უნდა გაიმართოს შეხვედრა საგარეო საქმეთა მინისტრთან და ახალი იდეები დაისახოს, რათა მსგავსი რამ აღარ განმეორდეს.
კაკაჩია ფიქრობს, რომ მომხდარის შემდეგ რუსეთთან ძველი ურთიერთობის გაგრძელება სირაქლემის პოზიციაა და დაუშვებელია. მისი მოსაზრებით, დროა, ხელისუფლებამ ახალი სტრატეგია შეიმუშაოს:
„ეს ქვეყნის პრესტიჟისთვის ძალიან დამაზიანებელია, მეორეც, არ მგონია, რომ ამას მოსახლეობა გაგებით შეხვდეს და თვითონ მმართველი ძალისთვისაც პრესტიჟის საქმეა. ბუნებრივია, რაღაც შესაცვლელია.“ - ამბობს ექსპერტი და დასძენს, რომ რუსეთის ქმედებების პროგნოზირება შეუძლებელია და საქართველოს საგარეო პოლიტიკა ყოველთვის წინმსწრები უნდა იყოს.

აფხაზურ-ადიღეური დიასპორის გავლენა ასადზე / ვახტანგ მაისაია: "ეს არის რუსეთის ფარული მუქარა, რომ საბოლოოდ დაგვაკარგვინებს ტერიტორიულ მთლიანობას" (რეზონანსი)

ავტ. თამარ შუკვანი

ექსპერტმა სამხედრო საკითხებში ვახტანგ მაისაიამ "რეზონანსთან" სირიის მიერ საქართველოს ოკუპირებული ტერიტორიების დამოუკიდებლობის აღიარებაზე ისაუბრა. მისი თქმით, სირიის გადაწყვეტილება პირდაპირ კავშირშია რუსეთთან, რომელიც აპირებს, საქართველოს სამაგიერო გადაუხადოს იმის გამო, რომ ქვეყანა ცდილობს, მიიღოს მაპი და ნატო-ს წევრი გახდეს. მაისაიამ აღნიშნა, რომ 2021 წელს საქართველოს მაპის მიღების შანსი აქვს, უბრალოდ, მას სჭირდება გარკვეული დრო, რომ ეს სტატუსი მიიღოს.
ის აქვე აღნიშნავს, რომ აკვირვებს ქართული დიპლომატია: „ვაშინგტონში ჩასვლა, ბუნებრივია, კარგია, მაგრამ სჯობდა, ვაშინგტონთან ერთად კვირიკაშვილი ჩასულიყო ბერლინში, რომში, პარიზში, ბრიუსელში, ამსტერდამში, და ა.შ. იმ სახელწიფოებში, სადაც ჩვენ მიმართ სკეპტიკურად არიან განწყობილი.“

რაც შეეხება ასადის რეჟიმს და საქართველოსთან მიმართებაში გადადგმული ნაბიჯის მიზეზებს, მაისაია ამბობს: „ასადისთვის ძალიან მნიშვნელოვანია იმ ეთნიკური უმცირესობების პოლიტიკური მხარდაჭერა, რომელიც მას დაეხმარება ამ ტერიტორიების თავიდან ათვისებასა და ძალაუფლების განმტკიცებაში. ერთ-ერთ ეთნიკურ უმცირესობას წარმოადგენს აფხაზურ-ადიღეური დიასპორა, რომელიც დამოკიდებულია სირიაზე. ეს დიასპორა მთლიანად მხარს უჭერს ასადის რეჟიმს. ბუნებრივია, ასადს მათი მხარდაჭერა ჰაერივით სჭირდება, ამიტომ გადადგა ნაბიჯი სირიამ ამ კუთხით.“ 

მაისაია კომენტარს აკეთებს სომხეთის პრემიერ-მინისტრის ვიზიტზე საქართველოში. მისი შეფასებით, ეს კარგი მომენტია. ექსპერტი ასევე ამბობს, რომ დღეს ფაშინიანის განცხადებები საქართველოსთან ურთიერთობაზე მისთვის არის მნიშვნელოვანი და ამის შესახებ მან არაერთხელ განაცხადა, რომ სომხეთის პოლიტიკური წრეებისთვის მნიშვნელოვანია საქართველოს პოლიტიკა.

"ვინ მოკლა ჩემი შვილი? ვინც გარეთ დადის, რატომ არ სჯიან? რატომ აფარებენ ხელს?!" / ხორავას ქუჩაზე მოზარდების მკვლელობის საქმეზე სასამართლო განაჩენს დღეს გამოიტანს (რეზონანსი)

ავტ. ია აბულაშვილი

სტატიაში ნათქვამია, რომ ხორავას ქუჩაზე მოზარდების მკვლელობის საქმეზე სასამართლო განაჩენს დღეს გამოიტანს - გამამართლებელი განაჩენის გამოტანას ითხოვს ერთ-ერთი ბრალდებულის ადვოკატი, რომელიც ამბობს, რომ ბრალდების მხარემ ვერ დაადასტურა წარდგენილი დასკვნებით ის ბრალი, რასაც მისი დაცვის ქვეშ მყოფს ედავებიან.
ერთ-ერთი გარდაცვლილის,  დავით სარალიძის მამა ზაზა სარალიძე მთავარი პროკურორისგან კითხვებზე პასუხის გაცემას საჯაროდ მოითხოვს და ამის შემდეგ გადაწყვეტს, შეხვდეს თუ არა ირაკლი შოთაძეს. თუმცა ის მთავარ პროკურორთან შეხვედრის აზრს ვერ ხედავს და ამბობს, რომ პროკურატურის განცხადებები საზოგადოებრივი აზრის შეცვლისკენ არის მიმართული. ის დარწმუნებულია, რომ მისი შვილის მკვლელს პროკურატურა მფარველობს და მართლმსაჯულებისგან იცავს. 
ეკონომიკა იზრდება, ცხოვრების დონე უარესდება / ქვეყანაში თავისებური ნონსენსია, რომელიც უკვე წლებია, გრძელდება (რეზონანსი)

ავტ. ნათია ლომიძე

სტატიის თანახმად, ეკონომიკური ზრდა ბოლო წლების საუკეთესო მაჩვენებელზეა, თუმცა მოსახლეობისთვის მდგომარეობა უარესდება. სპეციალისტები ადასტურებენ, რომ მშპ იზრდება, თუმცა მოსახლეობამდე ეს სიკეთე ვერ აღწევს, რაც გარკვეული პრობლემების შემქმნელია.
საქართველოს მცირე და საშუალო საწარმოთა ასოციაციის ვიცე-პრეზიდენტი ვახტანგ ჭარაია "რეზონანსთან" საუბრისას აღნიშნავს, რომ სტატისტიკური მონაცემები და გამოკითხული მოსახლეობის პრობლემები ერთმანეთთან შეუსაბამობაში არ მოდის. მისი განმარტებით, ეკონომიკური ზრდის შედეგად უმჯობესდება არა კონკრეტული ადამიანების კეთილდღეობა, არამედ ცალკეული დარგებისა და იქ დასაქმებული თანამდებობის პირების ეკონომიკური მდგომარეობა და ესაა მიზეზი, თუ რატომ ხედავენ სხვადასხვა შედეგს მოსახლეობა და მთავრობა. 
იმის გამო, რომ ამჟამინდელი მშპ-ის მაჩვენებელი არის მიმდინარე და არა წლიური, კონკრეტული შეფასებისგან თავს იკავებს აკადემიკოსი ავთო სილაგაძე. მისი აზრით, შეიძლება, ზრდა იყოს, მაგრამ სწრაფად და ადეკვატურად არ აისახოს ცხოვრების დონის გაუმჯობესებაზე. მისივე განმარტებით, ხალხი შეიძლება, უფრო მეტს შოულობს, მაგრამ კიდევ უფრო მეტი ხარჯი აქვს, ამიტომ მათი მდგომარეობა არ უმჯობესდება.

თურქეთში ქართველებს გაუჭირდათ და სულ უფრო ნაკლებ თანხას აგზავნიან / "ვინც თვიდან თვემდე ამ გადმორიცხვას ელოდება, ისინი მომავალში კიდევ უფრო ნაკლებს მიიღებენ" (რეზონანსი)

ავტ. ნათია ლომიძე

გამოცემის ინფორმაციით, საქართველოს მეზობელ ქვეყნებში მიმდინარე ეროვნული ვალუტის დევალვაცია იქ მყოფი ქართველი ემიგრანტების შემოსავლებზე აისახა. ისინი ამბობენ, რომ ოჯახებს იმდენს ვეღარ უგზავნიან, რამდენსაც - თუნდაც 2 თვის წინ. 
სპეციალისტებიც ადასტურებენ, რომ მეზობელ ქვეყნებში არსებული მდგომარეობა ქართველ ემიგრანტებსა და მათი ოჯახის წევრებს გადმორიცხული თანხების ოდენობას შეუმცირებს და სოციალურ მდგომარეობას დაუმძიმებს.

საბანკო სფეროს ექსპერტი ვახტანგ ხომიზურაშვილი "რეზონანსთან" საუბრისას აღნიშნავს, რომ საქართველოში დარჩენილ ემიგრანტთა ოჯახებს სხვა პრობლემაც გაუჩნდათ. საუბარია ეროვნული ბანკის ახალ რეგულაციაზე დაუდასტურებელ შემოსავალთან დაკავშირებით, რის გამოც, მოქალაქეები ხელფეხშეკრულნი დარჩნენ. მათ მხოლოდ უნდა მიიღონ ოჯახის წევრის გამოგზავნილი ფული და დახარჯონ. ასეთი მიდგომა კი, გარკვეულწილად, ნეგატიურ გავლენას მოახდენს ცხოვრების დონეზე.
თურქეთში მომუშავე ქართველი ემიგრანტები გამოცემასთან საუბრისას შემოსავლის შემცირების და გაუსაძლისი შრომითი პირობების გამო ჩივიან. 

სამუშაოზე ტრავმას უამრავი ადამიანი იღებს, მაგრამ არ ახმაურებს / დაზარალებული ადამიანები, ხან სამსახურის დაკარგვის შიშით, ხანაც ნაცნობ-მეგობრების ჩარევით, დუმილს ირჩევენ (რეზონანსი)

ავტ. მარი ჩიტაია

სტატიის ავტორი წერს, რომ სამუშაოს შესრულებისას დაშავებულთა შესახებ სტატისტიკაში ცდომილება დიდია. სპეციალისტები ირწმუნებიან, რომ უამრავი ფაქტი საერთოდაც დაფარული რჩება, რადგან შემთხვევების დიდი ნაწილი არ ხმაურდება. დაზარალებული ადამიანები, ხან სამსახურის დაკარგვის შიშით, ხანაც ნაცნობ-მეგობრების ჩარევით, დუმილს არჩევენ.
პროფკავშირების სტატისტიკით, 2017 წელს, სამუშაოს შესრულების დროს 41 ადამიანი დაიღუპა და 66 მძიმედ დაშავდა.
"საქართველოს პროფკავშირების" შრომის დაცვის ინსპექტორი ნიკა კაკაშვილი აცხადებს, რომ ოფიციალური სტატისტიკისგან აშკარად განსხვავებულია რეალური მონაცემი, რაც სამუშაო ადგილებზე დაშავებულთა შესახებ შეიძლება, არსებობდეს. მისი თქმით, საკმაოდ ბევრი შემთხვევა იმალება. მისი აზრით, შრომის უსაფრთხოებასთან დაკავშირებული კანონი ამ პრობლემას მეტ-ნაკლებად მოაგვარებს და საზოგადოებისთვის გაცილებით მეტი ფაქტის შესახებ გახდება ცნობილი.
სტატიის თანახმად, მიზეზი, რის გამოც შეიძლება, სამუშაო ადგილებზე მომუშავეთა დაშავება-დაზიანების ფაქტები არ გახმაურდეს, სხვადასხვაა. 
სამართლის სფეროს სპეციალისტი აკაკი ჩარგეიშვილი ამბობს, რომ, ხშირ შემთხვევაში, ასეთი ფაქტების დამალვა ორმხრივი ინტერესის საფუძველზე ხდება და არის  როგორც ობიექტური, ასევე სუბიექტური მხარეები. ის დასძენს, რომ პროფკავშირებს უფრო მეტი ბერკეტი აქვთ, მათთვის ცნობილი ნებისმიერი ინფორმაციის სააშკარაოზე გამოსატანად.

ახალი თაობა
„ოცნებაზე“ განაწყენებული ამომრჩეველი ნაციონალებს ხმას არ მისცემს“ (ახალი თაობა)

ავტ. ნათია ხურცილავა

ინტერვიუ რამაზ საყვარელიძესთან.

ფსიქოლოგი რამაზ საყვარელიძე გამოცემასთან ინტერვიუში საერთაშორისო რესპუბლიკური ინსტიტუტის (IRI) მიერ გამოქვეყნებულ შედეგებს აფასებს. მისი თქმით, ეს ორგანიზაცია საქართველოში ბევრ კეთილ საქმეს აკეთებს, თუმცა, ხშირად, სოციოლოგიას გავლენის ინსტრუმენტად იყენებს. ის ასევე ფიქრობს, რომ კვლევა ემსახურება ერთ იდეას, - მოხდეს სამი ოპოზიციური პარტიის გაერთიანება საპრეზიდენტო არჩევნებისთვის. 
„ერთი რამ დანამდვილებით შემიძლია გითხრათ, „ქართული ოცნების“ მიმართ უკმაყოფილოთა, განაწყენებულთა რიცხვი არ ემატება ნაციონალურ მოძრაობას. მათ ვერ გაგეს, რომ ეს სულაც არ ნიშნავს ნაციონალურ ოცნებას“. - ამბობს რესპონდენტი.

რაც შეეხება პერსონალურ რეიტინგებს, საყვარელიძის განმარტებით, დავით სერგეენკო გიორგი კვირიკაშვილთან შედარებით უფრო იმიტომ მოსწონთ, რომ ხალხი საყოველთაო დაზღვევის შემოღებას არა მთლიანად ხელისუფლებას, არამედ უშუალოდ სერგეენკოს მიაწერს. ის ასევე ამბობს, რომ კახა კალაძის მხარდამჭერთა რაოდენობა არსებითად არ შეცვლილა, რადგან თბილისის მერის არჩევნებიდან დიდი დრო არ გასულა და მას ეს ნდობა დღემდე მოჰყვება, თუმცა, თუ ხალხს გააწბილებს, მმართველი პარტია სრულიად განსხვავებულ სურათს მიიღებს.

პაატა ზაქარეიშვილი: „სირიის მიერ ცხინვალის და სოხუმის აღიარება მოსალოდნელი იყო“ (ახალი თაობა)

ავტ. ნონა ცაბაძე

ინტერვიუ პაატა ზაქარეიშვილთან.

ყოფილი სახელმწიფო მინისტრი პაატა ზაქარეიშვილი სირიის მიერ ცხინვალისა და სამხრეთ ოსეთის აღიარებას რუსეთისთვის გადადგმულ ნაბიჯად აფასებს, რადგან სირია პოლიტიკურ რუკაზე მათ არსებობას რუსეთს უმადლის. 
ზაქარეიშვილის თქმით, სირიამ დაარღვია საერთაშორისო ნორმები და პირველ რიგში, თავი ჩააყენა დარტყმის ქვეშ, რადგან სხვა სახელმწიფოები  მას პასუხს მოსთხოვენ სხვა ქვეყნის ტერიტორიული მთლიანობის დარღვევის გამო და იგივეს გაუკეთებენ მასაც. 
რაც შეეხება საქართველოს სამოქმედო გეგმას, რესპონდენტი ამბობს, რომ სირია პირველი ისლამური სახლემწიფოა, რომელმაც აღიარა ოკუპირებული ტერიტორიების დამოუკიდებლობა, ამიტომ, ქართული დიპლომატია უნდა გააქტიურდეს ისლამური და არაბული სამყაროს მიმართულებით. ყოფილი მინისტრი დასძენს, რომ თავის მხრივ, არაბულმა სამყარომაც უნდა დაგმოს სირიის ეს ნაბიჯი, რათა სხვა სახელმწიფოებიც დარწმუნდნენ ამ ქმედების მიუღებლობაში. 

რუსეთს გაუჭირდება მუქარის შესრულება საქართველოს მიმართ (ახალი თაობა)

ავტ. მარიამ მჭედლიშვილი

სტატიის თანახმად, რუსი პარლამენტარები იმუქრებიან, რომ სირიის მიერ საქართველოს ოკუპირებული ტერიტორიების დამოუკიდებლობის აღიარებას სხვა ქვეყნებიც მიბაძავენ. სტატიის ავტორი კი აღნიშნავს, რომ რუსეთს ძალიან გაუჭირდება ამ მუქარის შესრულება, რადგან მას მოკავშირეები არ ჰყავს და აზიაში შექმნილი ვითარებაც საამისოდ ხელს არ აძლევს. 
აქვე აღნიშნულია, რომ რუსეთის დამსახურებით, დღეს ბაშარ ასადის მმართველობის დამხობა შეუძლებელია, თუმცა, არაბი ექსპერტები აცხადებენ, რომ რეგიონი ასეთ სირიას არ შეეგუება. 
იტალიელი ექსპერტები კი ტერაქტების საშიშროებას ხედავენ და ამის თავიდან ასაცილებლად რამადანის ბოლო პერიოდში გავრცელებული ინფორმაციების გაკონტროლების აუცილებლობაზე საუბრობენ. 

